
9 «А» классан дешархо

Мушкаева Марем
«Шен ненан мотт халкъо,

                                                          Сий ойбуш, 1алашбахь,

                                                     Цу халкъан парг1ато,

                                                         Цхьаммо а хьошур яц» 

М.Мамакаев
 «Ненан мотт- къоман хазна»

        Аллах1-Дала Ша адамаш кхуллучу хенахь, х1ора къомана шена-шена мотт белла. Йоккха меттиг д1алоцу ненан матто. Ненан маттаца ду массо  а х1ума: бер кхетош-кхиор, 1илма 1амор, т1едеана дика а, вон а д1алистар, къомах- къам дийриг а. Х1ора къоман маттаца доьзна ду цуьнан 1адаташ, г1иллакхаш, оьздангалла а. 

      Нохчийн сийлахьчу, оьздачу наноша аганан иллица бер дижош, ша-тайпана аьхначу озаца бекна и. Хийла махках ваьлла, хийрачу махкахь висинчу къонахчун ненан маттахь илли хезча, б1аьргех хи дедда меттигаш нисъелла. 

         Матто лардеш ду халкъан васт, цуьнан хаза г1иллакхаш. «Хазачу дашо  ша башийна»- олуш кица ду вайнехан. И бакъ ду. Хийла нахана юккъехь вер-ваккхар нисделча, машарна цу нахана юкъабевллачара буьйцучу оьздачу, к1едачу, бусулбачу, аьхначу ненан матто шайн оьг1азаллица дегнаш ч1аг1деллачу нехан даг т1ера ша башош, церан дегнаш к1аддина меттигаш дукха нисъелла вайна. 
        Иштта вайн ненан сирлачу, ц1еначу, оьздачу маттехула евза вайна вешан литература а, д1аяханчу хенан исторехь диснарг а, халкъо лайна баланаш а, г1айг1анаш а. Вайн дайша а, дедайша а шайн доьзале весеташ а, вайн сийлахьчу ненан маттахь дина. Шен г1айг1анаш а, баланаш а адамо шен ненан маттахь ялхайо.  Деган къайле а ненан маттаца къуьйлу шен кийрахь. Дахаро човхийна ша цхьана висча, шен ойланаш а шен маттаца луьсту. Шен сих схьадаьлла шен б1аьргийн нуьрца нур кхолуш, дагца дог х1уттуш, беран хилла цатам а нанас шен эсалчу, оьздачу маттаца дог хьостуш, дог  оьцуш ерзайо деган чевнаш. 

        Хьоггаллина шийла шовда санна, ц1еначу х1авао адамна луш йолу синпарг1ато санна тамашийна, аьхна, оьзда, г1иллакхе бу вайн ненан мотт. Цуьнан к1оргене хьо кховда воьлча, жовх1арийн х1онсах тарло иза. Хийла берех къаьстинчу нанас шен кийра ца тарлун бала а, шен б1аьрхиш а, шен карзахе ойланаш а къийлина хьомсарчу ненан маттаца. Эвлаяаш б1ешерийн хенаца бусулба дин довзуьйтуш и хьоьхуш, хьехамаш а вайн маттахь бина. 
        Вайн нохчийн баккхийчу яздархоша шайн произведенин турпалхойн васташ х1иттош, 1аламат йоккхачу исбаьхьаллица бийцина вайн ненан мотт.

       Иштта шайн байташца цара аьлла исбаьхьа говза дешнаш ненан маттах лаьцна:
А. Сулеймановс  аьлла:

«…Воккхаве со хьуна хуъчу

 Кхечу къаьмнийн меттанех,

Хьайниг бицбеш, 1амо дезна

Уьш хьуна ца моьттинехь…»

Ш. Арсанукаевс аьлла:

«…Кавказан лаьмнашкахь

Эшаре баьлла,

Вайн дегнаш г1иттадеш

Нохчийн мотт бу…»

Б.Саидовс аьлла:
«…Хьайн ненан мотт хаахь,

Дозалла до ас хьоьх,

Даггара и безахь,

Ас хастам бо хьуна…»

